8. Pas Dolskius

Ka Doloskienė parsėvedė Magdelė, bova jau pu pėitu. Tujau pat ana bova pasvadinta pri stala. Šeimininkė atnešė arbetas, kou tik ėškeptū karštū ė skaniū plinciu, idiejė braškiu ougīnės. Če jau Dolskē vėsė, vo daugiausē tuos mergelkas, pradiejė vaišintė Magdelė – vėsė rūpėnuos, ka mergātē nu pat pėrmuos dėinuos pas anus patėktom ė kumet nuors, ka jau pasiūluos, ka jau ana pati panuorietom pasėlėktė če gīventė vėsam laikou.


Vīresniuojė Dolskiu mergātė, jau ketvėrtuokė, ė ta mažesnuojė — ontruokė, kap dvė žvakės siediejė ė stuoviejė šalėp, kalbėna, pasakuojė Magdelē aple muokīkla ė nomus. Anuoms mama tīlē jau bova pasakiusi, ka pas anus ateis gīventė ė padietė tvarkītėis vėina našlaitė. Bet iš pradiū rēks anā itėktė. Ė nu tuo, kāp anuoms pavīks prijimtė mergātė, daug kas priklausīs. Diel tuo ė nebėpaleida Magdelės, ejė karto so anou pu vėsas truobas, vėskou aiškėna, rokavuos, ruodė, klausėniejė ė patės pasakuojė. Ė anuos abėdvė bova linksmas, patėnkintas ė Magdelē tou dėina dėdliausē pas anas patėka. Vo paskou puonė Dolskienė, ligo tarp kėtkuo paklausė:


– No, Magdelė, a beatėisi pri mūsa rītuo dėina?


– Je Stasė leis, ateisio. Če tamistas gerā gīvenat, mon pas jumis patink. Ė abėdvė mergelės mon patink, so anuoms galietiuo ė draugautė, ė lakstītė, ė buovītėis... Če īr daug poikiū žaislū – aš tuokiū nikamė dar neso  matiusi...


Stasė, žėnuomās, be dėdėliū prėštu sesėri išlēda ė ontrōji karta, ė trieti. Tēp Magdelė pu biški, pu biški ė pradiejė vākštiuotė pas Dolskius vuos ne kuožna dėina. Jou tuoliau, jou daugiau sosėdraugava ana so nuovadas viršininka mergātiems, sotarė ė so anū mamo. Ni kėik netrokos anā če pradiejė būtė geriau nekāp sava nomūs so Stasė ė anuos vīro. Patėka tėi žmuonės ė ana pu biški pradiejė isėtrauktė i tuos šeimuos gīvenėma. So anās karto jau pradiejė aptarėnietė kou vėrs pėitams, kāp mergātės apsėdarīs ēdamas i miesta, kou nopėrks, kėik kainous ė kėik piningū parneš atgal... Ė vėn, ka jau vėskou aprokous, ēs ė dėrbtė, ė kuo nuorint pėrktė vėsas trīs.


Magdelē vėn daugiau jiemė patėktė ė pati puonė Dolskienė. Ana bova tuoki neaukšta, bet ė nestuora, nikumet nepīka, vėsumet ė vėskou muokiejė pasakītė dailē. Ė savuosiems vėn liuob primintė, ka je mergātės nuor būtė geruoms draugiems, Magdelē pėrmiausē rēk vėskou paaiškintė, pasakītė, paruodītė. 

Iš veida Dolskienė bova maluoni: joudū ė gerū akiū, švelniū veida bruožu, galva apali, vėsumet tvarkingā sošokoutė ė biški iš savės pasėgarbanoujė kaštuonėnē plaukā. Bova ana ė pagarbuos verta muotrėška. Vo tas anuos vīrs bova tuoks jau puostuoris, vėn unipormouts, so aulėnēs batās, aukšto puolicininka keporė. Bet ka ons vakarās liuob apsėvėlktė kalata, ta liuob būtė normalos, geruos šėrdėis puons. Magdelė anuo nebijuojė ė so anou liuob rokoutėis kap līgi so līgio. Vo tēp jau šeimininks bova vėsumet pasėtėmpės, užsėjiemės, anuo kombarīs turiejė būtė švaros, sotvarkīts, vėsks sava vėituo. Anuo tievā bova vuokītē ė ons pats bova gėmės Vuokītėjuo. Bet če, Lietovuo, anam tarnība ejė gerā, gerā muokiejė, ta ons če ė dėrba. Šeima gīvena gerā, nieka anā netrūka.


Pu puoruos nedieliu atejė dėina, ka šeimininkė pavadėna Magdelė i sava mėigtamouji kombari ė saka: 


– Pas muni, šėtā če, unt luovā, īr padieta Jenės jopėlelė. Derietom dā ė anā, bet rasintās kartās ana ė tau patėks?..


Ė tujau pat untvėlka tou jopėlėlė Magdelē, apveiziejė kāp ana atruoda unt mėnko ė lėiso Magdelės kūnelio. Drabužielis bova tuoks poikos, dailē krimtous, so kvarbetkās, ka Magdelē iš tuo džiaugsma iš pradiū ė žads užkrėta. Par vėsa sava omžio ana nieka geresnė nebova turiejusi. Kāp tuoks drabužielis mergātē galietom nepatėktė!? No ė Dolskienė, gerā noveiziejusi ė iš vėsū posiu patompiosi, patapšnuojosi, pabėngė:


– Je patink, gali pasėjimtė ė nešiuotė... Vo ka jau pas mumis tonkē atėiti ė biški pri vėsū pripratā, so vėsās jau sosėpažėnā, rasintās to galietomi sotvarkītė tuo sava stuoruojė kavalieriaus kombari? Ė je kartās anam bebūnunt nomėi kuo nuors rēktom ė daugiau kou atneštė, noneštė, pašloustītė, patrintė grindis, a negalietomi padietė?..


– Gerā, gerā, šeimininkelė, sotvarkīsio ė tou kombari, ė, je jau kuo šeimininkou rēks, aš anam patarnausio.


Ka jau ta kuožna dėina iš nomū bevākštiuojėnti mergātė pas nuovadas viršininka pradiejė darboutėis ė anā gerā ejuos, vėsė bova patėnkintė, šeimininkė viel pradiejė kalbintė: 


– Magdelė, jau vielā bier, je nebnuori, gali nomėi nebētė. Untā, mergātiu kombarie, īr laisva luova, gali krėstė ė išmėiguotė. So Stasė aš jau sosėtariau, ana leida ė nepīks...


– Je Stasė nepīks, galio ė parnakvuotė.


Tēp tatā nu tuo vakara Magdelė ė palėka gīventė naujuo vėituo.


Bet toukart mažuojė darbėninkė dā nemuokiejė ni nieka duorā dėrbtė, ni žmuonėškā pri svetiū stala atsėsiestė. Nieks anā nerūpiejė, tebėbova ana dar vėsā maža ė aple normali miesta žmuoniū gīvenėma nedaug kou tesoprata. 


Dolskienė nu pat pradiū jiemė tou mergātė pu biški vėskuo muokītė. Ka jau Magdelē nebūto ėšskėrta iš vėsū Dolskienės mergātiu, darbus ana liuob skėrtė vėsuoms trims. Tā mažesnējē liuob oždoutė tvarkītė svetiū kombari. Ons bova jou mažiau prinešams, mažiau če tereikiejė ė dėrbtė. Vīresniuosės parēga bova priveizietė ė valītė mergātiu ė tievū mėigtamūsius, vo Magdelē palėka kaliduorio, vėrtovė ė prausīkla. Vėsas mergātės turiejė dėrbtė pagal išgalės. Vo ta mergātiu muotina, ka vākā tvarkuos, vėn užēt ė paveiz, kāp anuos ė kou dėrb. Tonkē vėn sostuos ta pri vėinuos, ta pri kėtuos, pajims i ronkas skurli ė, trindama grindis a kou kėta, paaiškins:


– Ne, ne, vākali, ne tēp terēk. Tēp tik nuvargsi ė nauduos nebūs, – pasaka ana ė paruoda, kāp rēk dėrbtė. Vo kartās papraša iš tuos a kėtuos kerties so driegno skorlelio geriau dolkelės iščīstītė – nešvarē tier, palongė, ė longa stėkla paragėn patrintė, pasiūluo nebėjuotė moila – nojims rėibalus, lėngviau nusėplaus... 


– Vo če, matuot, kuokė diemė dā palėkuot, vo paluovis... Ēkėt, ēkėt, musintās vėsā dolkiu nešloustiet. Va, tēp, va, matuot, diemies ni žīmės neblėka... Rēk gerā sojimtė skurli ė paspaustė, patrintė... Vo je ė tas nepaded, gal pamoilintė ė ontra karta...


Kėta karta Dolskienė sosėsvadėn vėsas tris pri stala: vėinā doud vīrėškas žekės ožcėravuotė, untrā – muotrėškas, tretē –  kuoki ronkdarbi. Kartās vėsas sokėbosės apveiz sava ė ne sava drabužius, luovu baltėnius ė jemas siūtė išsėtraukosius gozėkus – kori i marškėnius, kori i ožvalkalus, kori i sermiega. Cėravuojė ė nu nešiuojėma beprablīštuntės žekės, ė vėskou kėtkuo. Siova vėsas – ni vėinā nikuokiū nuolaidu. Vėskou dėrba karto.


Ka mergātės turiejė darba, neblėka laika ni ėšdīkavėmams, lakstīmou pu kėima. Bet, ka darbavuos ne pu vėina, vo vėsas karto pasėrokoudamas, pajoukoudamas, mergātiems tėi darbā neliuob ikīrietė. Vo Dolskienė bova vėn karto, tujau siedas šalėp. Je darbs ēt gerā ė nieka nerēk aiškintė, papasakuo anuoms kuoki notėkėma a pasaka. Mergātės klausīsės, klausīsės ė užmėrš, ka ė dėrb. Jau tuokės poikės bova tuos pasakas, ka nedouk Viešpatie... Pas tus žmuonis Magdelē gīventė bova dėdėlē iduomē ė gerā – dėinas liekė vėina pu kėtuos. Liuob darboutėis nemažā, bet nikumet neliuob būtė dėdėlē parvargusi.


Pu kuokė posmetė vėsas trīs išmuoka gerā priveizietė ė tvarkītė truobas, plautė vėršotinius ė apatinius drabužius, bielīzna, padėngtė ė aptarnautė svetiū stala. Vo pu tuo mergātės jau ėšmuoka ė stala papouštė, ė pīraga soraikītė, gražē i turielkelės sodieliuotė biskvitus, saluotus prīskuonėniems žuoleliems papouštė. Nikatra šeimininkės duktie tuo vėituo negaliejė aplėnktė Magdelės. Ana ė iš patiū nieku liuob sogalvuos ė padarīs iduomiausiu paraitīmu, pagražėnėmu ė tēp, ka tas stals, vākali, šalėp atsėstuojos, kap veizietėis veiziesės ė trauks akis.


– To, vākali, unt tuokiū dalīku tori tėkra talėnta, – vėsumet anou liuob pagėrs Dolskienė. 


Sunkiausē Magdelē pėrmuoms nedieliems bova vėrtuvie. Pradiuo Dolskienė vėskou dėrba pati ė mergātiems liuob aiškintė, kou, kumet ė diel kuo dara. Pu kėik laika ana šėik tėik darba jau liuob doutė ė augintėnē, ė sava dėdesnējē: minkītė tešla, sopjaustītė mēsa, darītė pīragieliu formas. Paskou jau reikiejė ė pīragou pečio išsėkūrintė, užmaišītė ė ėšraugintė tešla, i anou mėgduolus, agounas ė kėtkou sodietė. Atejė eilie ė tortou, ė vėsuokiu gīvuoliū mēsuoms, vėralams. Magdelė, bebūdama pas Dolskius, praejė vėsa geruos šeimininkės muokīkla. Ka jau kėik pasėmuokė ė priprata, anā tuo vėrtovie pradiejė ė patėktė – jau bebova vėinė joukā išvėrtė ė iškeptė, padietė valgi unt stala. Vėrtovie liuob soktėis kāp vėjorks...


Pats bjauriausis dalīks bova sosėtvarkītė so ognė. Biški neapsėveiziejē, ėlgiau somirkčiuojē akimis, jau tau ė apdegė pīrags a torts, jau sogadėnā valgi. Iēti i vėrtovė ė turi būtė ronkas untkėšės, rēk gelžėnė kuntrībė turietė, vėsor sospietė, vėskou laiko pašautė ė, ka gerā ėškepė, išimtė.


– So ognelė rēk sosėgīventė ė pasėrašītė sotarti, – liuob joukās sakītė Dolskienė, – toukart nieks neprisvėls, nedegs, valgis būs iškepės, kvepous ė skanos...


Magdelė priprata vėskou dietėis i galva, nes nuoriejė vėskuo pramuoktė, ka paskou, ka jau apsėžanīs, galietom taisītėis sau, vo rasintās, taisont kėtėms, iš tuo ė gīventė. Jug geras gaspadėnės patuorēs nemietliuojės. Ė ka anou Dolskienė liuob pagėrtė, Magdelē daugiau nieka jau ė nebreikiejė. 


Šeimininkė storuojies būtė mergātē kāp tėkra muotina, ožlaikė anou kap sava dokteris. Pu daug metu, jau mėros Dolskienē, Magdelė, atsėmėnosi tou gīvenėma tarpsni, liuob sakītė: 


– Ta mona muokītuojė bovā dėdlē gera. Aš už tou lig pat omžiaus gala eso anā baisiausē diekinga. Ė nikumet tuo neužmėršio. Ka nueito i bažnīčė, pasėmeldo už anuos švėisi atmėnėma ė gera dūšelė..


Pas tus žmuonis aplinkou nebova dīkėniejuntiu vākū ė Magdelė atprata nu betėkslė šlaistīmuos. Pagal Dolskienės nostatīta tvarka dabā vėsor trīs mergātės turiejė ētė karto, laukė karto ravietė darželius, šloutė takelius. Nebibova kumet be rēkala trasiuotė ė pu kėima. Ligo tuo ė nebreikiejė, nes jau bova augesnė. Vėsa laika šeimininkē liuob laikītė mergātės pu akim.


Magdelē būnunt pas Dolskius nikumet nereikiejė galvuotė aple sava drabuži. Atēt rodou a žėima, šeimininkė tujau sava augintėnė vedas i krautovė, noperk kaliuošius, tūbus a batelius. Perk sava doktėrims, perk karto ė anā. Vo je jau lėikt kas nenupliešts nu tuos vīresniuosės, ta ė tas jau palėikt pabėngtė nonešiuotė. Magdelė pagal sava augoma bova nedėdlie ė anā liuob derietė vėsė mergātiu drabužē. Turiejė augintėnė ė vėina kėta geriesni drabuži, naujesnius batelius, ka jau neišsėskėrtu iš vėsuos Dolskiu šeimīnas, ka galieto vėsor so anās ētė karto, ka sotėktė žmuonis nieka negalieto prikėštė. Ė, ka jau kuoks svetīs ateis, ta šeimininkā vėsumet liuob sakītė:


– Če vėsas trīs īr mūsa dokteris...– Vo je anėi nevierīs, dā pridors:


– Kėinuo žardėinuo avis ganuos, tuo žmuogaus anuos ė īr...


Pagīvenos pas nuovadas viršininka kelis metus, Magdelė pradiejė vėrstė i dailė mergātė. Atsėtaisė, kūna formas pradiejė muoterėškietė, pasėdarė patrauklesnė. Parīškiejė ė unt akiū vėršaus bovė pluonė tomsė ontakē. Anuos akis bova maluonē rodas, gīvas ė gėlės. Dailēs vingēs noapaliejė ligo biški papotė žondelē. Poikės bova ė kėik stuoras, biški i šuonus paplatiejėntės, kap geltuonasis borbulis sosėčiauposės lūpelės. Ketorkampi anuos veidieli poušė garbanuotėis linkė, par galvuos vėdori parsklēstė ė vešlė, unt petiū nodrėbė tomsė plaukā. Ka jau pro šali liuob ēs kuoks sopratingiesnis vaikis, ons, vėskou užmėršės, liuob stabtelietė ė pagalvuotė: „A matā, kuoki, ka ė nedėdlie, bet nu patėis kelma straini ė vėliuojėnti ta mergātė.“ Žėnuomās, konėgā bažnīčiuos katalėkams liuob draustė tuokės švėntvagėškas mintės, bet ka anuos i galva liuob atētė patės... Ė če ni slaptā nu vėsū besėlaižontė vīrėška, ni dailiuos, nekaltuos mergātės nikuokiuoms nuodiemiems apkaltintė nieks nebūtom galiejės. Vėsks bova sava vėituo.


Magdelė, begīvendama pas Dolskius, daug kou užmėrša, neblėka ni anuos tuo užsėspīrėma. Jau nieks ė nebatmėnė, ka ana kumet nuors onkstiau būtom bovosi kuoki nesorokoujema a neklaužada.


No, vo iš tėkrūju Magdelė pas nuovadas viršininka ne šēp sau dounelė valgė, vo tarnava, bet tas anā ni toukart, vāko būnunt, ni paskou tēp neatruodė. Bova sosėgīvenosi so tou šeimo, nejautė nikuokė trūkoma, turiejė bėndrus rēkalus ė anā bova gerā. 

Atejė tuoki dėina, ka Dolskiou soteikė aukštiesni puolicininka laipsni ė anėms reikiejė keltėis gīventė i kėta, dėdliesni miesta – apskritėis cėntra. Šeimininkė dėdlē nuoriejė, ka karto važioutom ė Magdelė. Bet reikiejė ė anuos patiuos atsėklaustė: 


– Kāp dabā darīsem, a to važiousi so mumis?


Magdelė bova jau prisėrėšosi pri tuos šeimuos, če anā bova jau kap untrėijē nomā. Važiuotė nuoriejė, bet vės tėik nuejė pasėtartė so sesėrė:


– Mona puonė gyventė važiou i kėta miesta, nuorietiuo važioutė ė aš.


– Gerā, važiouk. So tās žmuonimis tavi išlēdo be kuokė šėrdėis skausma. Aš žėnau, ka so anās to neprapulsi, anėi tavės nikumet neaplēs, nepames. Tik tuos muotrėškas klausīk ė "puonė" anuos nebvadink, ana dėdlē tuo nenuor. Vadink Jenė – poikos lietovėšks vards. Je jau so anās važiousi, ta pasėrīžk dā daugiau anuos klausītė. Jau klausīk, diekės i galva vėskou, kou ana tau saka ė neužmėršk. Ka pamėslėjo, kuoki to pas anus nuejē ė kuoki dabā esi, ta nerondo ni so kou bepalīgintė. Bovā, kāp naktės, vo dabā pasėdarē kāp švėisos spindulielis. Jug to ė pati soprunti, kuokėi anėi tau īr. To iš anū sau nikumet nieka prasta neišgirsi ė vėskou gali prijimtė už grīna grīniausi pininga. Anėi netur šėrdie tau pėktoma. Esi dabā kap ė anū patiū vāks – pavalgiusi, apdarīta, papoušta... Veiziek, tik nieka neožkabink, būk anėms atvėra, sāžėninga ė teisinga.


Sesėrėis žuodius Magdelė pajiemė i patė šėrdi, bet nesoprata, diel kuo kėtēp nego onkstiau turietom vadintė sava šeimininkė. Jug ana bova ne kuokė draugė, ne gėmėnaitė. Ė pamėslėjė savie: „Aš anou vės tėik vadinsio puonė, ė vėskas.“ Vo diel kėtkuo sesėrėis paklausė, ė tuoliau gīvendama pas Dolskius laikies tū anuos prisakīmu.
